
Da nosa estimanza: 
 

Cadrando cos actos de celebración dos 30 ANOS DE ENSINO SECUNDARIO 
EN NEGREIRA (1981- 2011) –o 3 de decembro do pasado ano 2011– o IES Xulián 

Magariños anunciou a creación e posta en marcha dentro do propio Instituto do Centro de 
Estudos e Investigacións Barcalesas, CEIBAR, como unha nova sección didáctica, integrada no 
IES de Negreira e cun marco, características e espazo propios. 
 
 O proxecto CEIBAR conta xa cun local de seu nas dependencias do IES Xulián Magariños, 
que queremos que sirva como punto de encontro para a recollida, catalogación e difusión de 
todos aqueles recursos (bibliográficos, fotográficos, informáticos, arquivos sonoros e 
documentais...) referidos á comarca barcalesa, ós concellos de Negreira e A Baña. Así, por 
primeira vez, tentarase contar cun arquivo específico e cun lugar para o estudo e a investigación da 
realidade de Barcala nos seus variados aspectos, que poida tamén servir como estímulo para o 
alumnado e o profesorado de cara á realización de traballos referidos ó ámbito comarcal, nas áreas 
científicas, literarias, artísticas e humanísticas. 
 
 A sigla elixida (CEIBAR) posúe todo un significado moi propio do mundo da ensinanza e 
da educación: a acepción de liberar, dar liberdade, que é ademais un verbo moi vivo na fala dun 
medio rural coma o noso. Este Centro de Estudos e Investigacións Barcalesas que andamos a deseñar 
busca precisamente axudar na promoción da nosa cultura, do noso patrimonio artístico e 
inmaterial, de aspectos etnográficos, lingüísticos e literarios, pero tamén de estudos do noso 
medio natural, aspectos xeográficos, históricos, sociolóxicos ou análises económicas. 
 
 CEIBAR ten un funcionamento e xestión autónomos, pero sempre no seo e en 
consonancia coa comunidade educativa do IES Xulián Magariños. Parécenos que vai ser esta unha 
das mellores maneiras, ou unha iniciativa moi digna, para preservar a memoria desta terra e 
proxectar o seu nome para o futuro.  Faremos da sede de CEIBAR un modesto pero xeitoso lugar 
de arquivo da realidade barcalesa, un espazo de encontro e investigación. Este Centro de Estudos e 

Investigacións Barcalesas quere converterse en algo perenne, con proxección sociocultural e con 
vocación de futuro. 

 
Nos meses vindeiros traballaremos dende o IES Xulián Magariños para ir modelando este 

proxecto CEIBAR, deseñando a súa articulación e enchéndoo de contidos. 
 
A través desta carta buscamos precisar máis as formas de colaborar con CEIBAR, que se 

vai nutrir esencialmente coas doazóns de persoas, institucións e entidades vinculadas á comarca 
barcalesa así como das adquisicións que se farán cos fondos do propio IES Xulián Magariños. 

Estes son os materiais que pedimos para CEIBAR: 
 
– No tocante a libros publicados son interesantes tanto as obras editadas por 

autores-as da comarca barcalesa, referidos a calquera temática, como os 
publicados por outros autores-as de fóra, que teñan investigado e publicado  
temas sobre o territorio dos concellos de Negreira e A Baña. 

– Entre os materiais, ademais de libros, que se poden entregar e custodiar en 
CEIBAR están: fotografías, vídeos, CDs, DVDs, pezas artísticas relacionadas coa 
comarca (pinturas, esculturas...), fondos documentais de sociedades ou entidades 
locais, prensa (exemplares de xornais, revistas, boletíns...) relacionada coa 
bisbarra barcalesa, carteis e folletos de actividades realizadas na comarca, outros 
fondos audiovisuais e estatísticos, guías turísticas, memorias, documentación de 
sociedades de emigrantes da contorna barcalesa, documentación de cooperativas 
e sociedades agrarias parroquiais, de sindicatos e partidos políticos, asociacións 
culturais, asociacións de veciños, gravacións feitas a personaxes da comarca, 
cartas ou epistolarios familiares dirixidos ó mundo da emigración, etcétera. 

 
Todo este material quedará gardado no local de CEIBAR, con máximo esmero. E tamén 

se procederá á súa catalogación e arquivo mediante dixitalización e procedementos informáticos, 
para que poida ser consultado polo alumnado, profesorado e polo conxunto da comunidade 
educativa do IES Xulián Magariños, ademais da veciñanza barcalesa en xeral, que así o solicite. 

Para a recepción dos materiais entregados con destino a CEIBAR, os interesados deben 
dirixirse ó director ou vicedirector do IES Xulián Magariños, quen lle darán unha copia na que 
conste o material e data de entrega da doazón. 
 

 
Negreira, febreiro de 2012. 

 
 

 
 
 
 
ADELINO POSE REINO                                     X. AMANCIO LIÑARES GIRAUT 
Director                                                                  Vicedirector. 

 
 
 
 

IES XULIÁN MAGARIÑOS – NEGREIRA* 
 
---------------------------- 
* Carta enviada a diversas persoas, institucións e entidades da comarca barcalesa, dentro da campaña de 
captación de fondos documentais para CEIBAR. 

